
Sud Bosne i Hercegovine

Суд Босне и Хецеговине

Broj: S1 3 Iž 049512 24 Iž                                                                IZVORNIK

Sarajevo, 04.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Maide Bikić kao predsjednika vijeća, Zvjezdane Antonović i Gorana Radevića kao članova vijeća, odlučujući o žalbi i dopuni žalbe političke stranke Nezavisna lista za Bosanski Petrovac, sa sjedištem u Bosanskom Petrovcu, Pekiska bb, koju zastupa punomoćnik Lejla Kajtazović, advokat iz Bihaća, ul. Bosanske državnosti bb, izjavljenoj protiv odluke Centralne izborne komisije Bosne i Hercegovine broj: 05-01-07-5-2032/24 od 26.09.2024.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 04.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Nezavisna lista za Bosanski Petrovac odgovorna što je pristalica ove stranke Haris Mešić, putem društvene mreže Facebook, vršio preuranjenu izbornu kampanju, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7. stav 2. tačka 1) i primjenom člana 19.9 stav 1. tačka 3). i stav 2. Izbornog zakona BiH izrečena novčana kazna u iznosu od 3.000,00 KM (tri hiljade konvertibilnih maraka). 
Protiv ove odluke žalbu i dopunu žalbeje blagovremeno podnijela politička stranka Nezavisna lista za Bosanski Petrovacu kojoj navodi da je pobijanom odlukom kažnjen politički subjekt zbog prekršaja koji je počinio pristalica, te da je kažnjavanje nezakonito. Smatra da politički subjekt ne može biti odgovoran za ponašanje svojih pristalica, jer nisu dokazani osnovni elementi krivnje da je Haris Mešić objavio objavu spornog sadržaja, kao i da tu činjenicu Centralna izborna komisija BiH nije dokazala. Nadalje, navodi da u konkretnom slučaju ne postoji mogućnost da se predmetna prijava ocijeni kao inicijativa za pokretanje i vođenje postupka po službenoj dužnosti, jer je podnesena prijava neblagovremena i podnesena od neovlaštenog lica. Ističe da Centralna izborna komisija BiH nema prvostepenu nadležnost za postupanje po podnesenom prigovoru, imajući u vidu odredbu člana 6.4 stav 1. Izbornog zakona BiH. U dopuni žalbe navode da u momentu objave spornog teksta Haris Mešić je bio član drugog političkog subjekta i da je navdena činjenica istaknuta prilikom dostavljanja izjašnjenja. Na kraju žalitelj predlaže Sudu BiH da donese odluku kojom se ukida pobijana odluka i meritorno odluče na način da se podnesena prijava odbija kao neosnovana i neblagovremena.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 
Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 18.07.2024. godine zaprimila putem email sdabospetrovac@gmail.com prijavu sa dokazima koji se odnose na kršenje odredbe člana 7.1 Izbornog zakona BiH ('Službeni glasnik BiH", br. 23/01. 7/02. 9/02, 20/02. 25/02. 4/04. 20/04, 25/05, 52/05. 65/05. 77/05, 1/06. 24/06, 32/07. 33/08, 37/08, 32/10. 18/13. 7/14. 31/16. 41/20. 38/22, 51/22. 67/22 i 24/24 ). U prijavi je navedeno da kandidat za načelnika Bosanskog Petrovca, Haris Mešić na FB profilu vodi preuranjenu izbornu kampanju, kao i da se na objavi prozivaju politički subjekti kao i da se omalovažava Stranka demokratske akcije-SDA.
Nisu osnovani žalbeni navodi da se podnesena prijava u konkretnom slučaju može tretirati kao inicijativa za pokretanje postupka po službenoj dužnosti jer je neblagovremena i podnesenu od neovlaštenog lica, iz razloga što je odredbom člana 6.2 stav 1. Izbornog zakona BiH propisano da birač i politički subjekt čije je pravo ustanovljeno ovim zakonom povrijeđeno, može izbornoj komisiji uložiti prigovor najkasnije u roku od 72 sata od učinjene povrede, osim ako ovim Zakonom nije drugačije određeno. 
Nadalje, imajući u vidu naprijed citiranu odredbu, Centralna izborna komisija BiH je u konkretnom postupku prilikom ispitivanja formalno pravne strane podneska/prijave utvrdila da je isti dopušten, ali da je podnesen od neovlaštenog lica. Odredbom člana 6.2 stav 2. Izbornog zakona BiH propisano da će izborne komisije, po saznanju za učinjenju povredu iz svoje nadležnosti, pokrenuti postupak po službenoj dužnosti protiv političkog subjekta i zaposlenog ili na drugi način angažiranog u izbornoj administraciji zbog kršenja odredbi ovog Zakona, dok je stavom 3. istog člana propisano da inicijativu za pokretanje postupka u smislu stava 2. ovog člana može podnijeti pravno ili fizičko lice nadležnoj izbornoj komisiji u pisanoj formi, u kojoj je obavezno navesti mjesto, vrijeme, sadržaj učinjene povrede i počinioca, iz kojih razloga je Centralna izborna komisija BiH predmetni podnesak/prijavu ocijenila kao inicijativu za pokretanje postupka i postupak vodila po službenoj dužnosti. 
U vezi navoda „da Centralna izborna komisija BiH nema prvostepenu nadležnost za postupanje po podnesenom prigovoru, imajući u vidu odredbu člana 6.4 stav 1. Izbornog zakona BiH, ovo vijeće ističe da odredba člana 6.4 stav 1. Izbornog zakona BiH ne propisuje izričitu nadležnost Centralne izborne komisije BiH za postupanje po prijavama za preuranjenu izbornu kamapnju, ali se cijene zakonske odredbe za čije kršenje je propisana nadležnost Centralne izborne komisije BiH, proizilazi da se odnose upravo na pravila ponašanja i aktivnosti u toku izbornog procesa sve do 24 sata prije otvaranja glasačkih mjesta. Kako je Centralna izborna komisija BiH ovlaštena da ispituje postojanje kršenja pravila izborne kampanje koja je preduzeta u zakonskom propisanom periodu, nema smetnje da odlučuje i u slučaju preuranjene izborne kampanje. Svako drugačije tumačenje dovelo bi do nejednakosti u primjeni prava koje ne bi opravdalo prenošenja odlučivanja na opštinske izborne komisije.
Nisu osnovani ni žalbeni navodi „da je nemoguće da politički subjekt bude kažnjen zbog ponašanja njegovih pristalica, u konkretnoj pravnoj stvari, to nije bilo moguće jer nisu dokazani osnovni elementi krivnje da je Haris Mešić objavio objavu spornog sadržaja, te da je Haris Mešić dostavio izjašnjenje kojem osporava navode prijave, uz obrazloženje da tekst nije objavljen na njegovom Facebook profilu, i da Centralna izborna komisija BiH nije dokazala da je sporni tekst objavljen od strane Harisa Mesića“ 
Naime, imajući u vidu citirane zakonske odredbe kao i navode iz objave: “Do ponedjeljka je rok za predaju kandidatskih lista za predstojeće lokalne izbore, kako za načelnika, tako i za Opštinska vijeća. Kao što ranije rekoh, današnjom predajom liste i zvanično sam kandidat za načelnika Opštine Bosanski Petrovac ispred Nezavisne liste za Bosanski Petrovac uz podršku velikog broja političkih partija/stranaka probosanskog bloka. Tu je prije svega Pomak-pokret za aktivnu i modernu krajinu, Narod i Pravda (NiP), Narodni evropski savez (NES), Stranka za Bosnu i Hercegovinu (SBiH), a uskoro još neki. Ostaje žal što SDA nije prepoznala težinu trenutne situacije i pridružila se ovom bloku i ako su imali najviše razloga za to, te je ostala potpuno usamljena. Ipak, ostaje žal da SDA kao stranka koja se deklarira kao snažan probosanski vektor nije željela učestvovati u jednoj bitnoj probosanskoj prič,, ali uglavnom je to do ljudi koji vode odnosno njenog užeg rukovodstva dok će članstvo reći svoje vrlo brzo", pravilan je zaključak CIK BiH da je Haris Mešić vršio preuranjenju izbornu kampanju, na način da je na društvenoj mreži Facebook javno obavjestio birače da je kandidat za načelnika Bosanskog Petrovca na predstojećim Lokalnim izborima ispred političke stranke Nezavisna lista za Bosanski Petrovac i da ga podržava više političkih partija, a pritom naglašava da je riječ o strankama iz probosanskog bloka, te izražava žaljenje što nije dobio podršku od političke stranke SDA-Stranka demokratske akcije, a sve sa ciljem informisanja birača u vezi svoje kandidature kao i političke opcije ispred koje će biti kandidovan. U objavi se govori o probosanskom vektoru u vezi političke stranke SDA-Stranka demokratske akcije, a koja nije željela učestvovati u probosanskoj priči. Iz navedenih sintagmi jasno proizilazi da Haris Mešić, izražava političke stavove o sebi, koalicionim partnerima i SDA-Stranka demokratske akcije koja nije prihvatila učešće u koaliciji.
Cijeneći navode iz dopune žalbe, „da u momentu objave spornog teksta Haris Mešić je bio član drugog političkog subjekta i da je navdena činjenica istaknuta prilikom dostavljanja izjašnjenja", ističemo da iz samog teksta objave sa društvene mreže Facebook: „Kao što ranije rekoh, današnjom predajom liste i zvanično sam kandidat za načelnika Opštine Bosanski Petrovac ispred Nezavisne liste za Bosanski Petrovac uz podršku velikog broja političkih partija stranaka probosanskog bloka, jasno proizilazi da je ovo lice kandidat ispred političke stranke Nezavisna lista za Bosanski Petrovac, informišući birače u vezi svoje kandidature i političke opcije ispred koje će biti kandidovan, vodeći izbornu kampanju prije službenog početka izborne kamapanje.

„Preuranjena kampanja". u smislu odredbe člana 1.1a tačka 8) Izbornog zakona Bosne i Hercegovine je svaki oblik radnji i: kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje.

Odredba člana 7.1 Izbornog zakona BiH propisuje da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

Visina novčane kazne od 3.000,00 KM je pravilno utvrđena primjenom odredbe člana 19.9 stav 1. Izbornog zakona BiH, koja propisuje novčanu kaznu zbog vođenja preuranjene kampanje u rasponu od 3.000,00-30.000,00 KM, dakle izrečena je kazna u zakonskom minimumu ispod koje se ne može izricati novčana kazna za navedeni prekršaj. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                     Predsjednik vijeća
                                                                                                Sudija
                                                                                         Maida Bikić
Sud Bosne i Hercegovine, Sarajevo, ul. Kraljice Jelene br. 88

